
	 ᐅᓪᓗᑐᐃᓐᓇᐅᓪᓗᓂ ᐅᓐᓄᓴᒃᑯᑦ ᐸᐅᓗᓯᓗ 
ᐊᑯᓂᒍᓱᑦᑎᐊᓕᖅᖢᓂ ᐅᑕᖅᑭᔪᖅ ᓯᕙᓂᐅᑎᐅᑉ 
ᓯᕙᓂᕐᓂᐊᕐᓂᖓᓂᒃ. ᖃᐅᔨᓴᐅᑎᐅᑉ ᐃᖏᕐᕋᔪᖏᑦ 
ᓱᒃᑲᐃᒡᓕᕙᓪᓕᐊᑐᐃᓐᓇᖅᑰᔨᓪᓗᓂ. ᑎᒃ. ᑎᒃ. ᑎᒃ.
	 ᑕᕝᕙᐃᓐᓇᕐᓕ ᑕᕝᕙ ᐅᔾᔨᕈᓱᓯᖦᖤᖅᐳᖅ 
ᐃᓕᓴᐃᔨᐊ, ᒫᑎᐅ, ᐃᒻᒥᓄᑦᑎᐊᖅ ᐃᔨᒋᓂᖓᓂᒃ. 
“ᐸᐅᓗᓰ, ᓈᓚᒃᐲᑦ?” ᐃᓕᓴᐃᔨᐊᑕ ᐊᐱᕆᓪᓗᓂᐅᒃ.
	 ᐃᓕᓐᓂᐊᖃᑎᓕᒫᖏ ᐃᒡᓚᖅᓯᓪᓗᑎᒃ, 
ᐸᐅᓗᓯᓗᑦᑕᐅᖅ. ᐅᓚᕕᓯᒪᑦᑎᐊᕋᒥ! “ᒪᒥᐊᓇᖅ, 
ᐱᔪᒃᓯᓗᐊᒧᑦ ᐃᓱᒪᒐ ᑕᒡᕙᓃᑦᑐᓐᓇᐃᓪᓕᖕᒪᑦ!”

	 “ᖃᓄᐃᑦᑐᖃᓕᕐᒪᑦ?” ᒫᑎᐅ ᐊᐱᕆᓪᓗᓂ.
	 “ᐊᑖᑕᑦᓯᐊᒃᑯᒻᒪ ᐃᒡᓗᖓᓄᙵᐅᓂᐊᕋᒪ,” 
ᐸᐅᓗᓯ ᓇᓗᓇᐃᖅᓯᕗᖅ. “ᐊᑖᑕᑦᓯᐊᕋᓗ 
ᐅᕙᒎᓗᓄᒃ ᐅᓐᓄᒃ ᐸᕐᓇᒃᓯᒪᕙᒌᕆᐊᖃᕋᓐᓄᒃ 
ᓲᖃᐃᒻᒪ ᖃᐅᒃᐸᑦ ᑎᕆᒐᓂᐊᓄᑦ ᒥᑭᒋᐊᓂᒃ 
ᐃᓕᓯᔭᖅᑐᕐᓂᐊᕋᓐᓄᒃ! ᓯᕗᓪᓕᖅᐹᒥᒃ 
ᐃᑲᔪᕐᓂᐊᕋᒃᑯ ᑎᕆᒐᓂᐊᕋᓱᒃᑎᓪᓗᒍ ᒥᑭᒋᐊᓄᑦ.”
	 “ᑐᓴᕈᒥᓇᑦᑎᐊᖅᑐᖅ ᑕᒪᓐᓇ, ᐸᐅᓗᓰ! 
ᑐᓴᐅᒪᔪᖓ ᐊᑖᑕᑦᓯᐊᒡᒎᖅ ᐃᓄᑭ ᐊᖑᓱᓐᓂᖓᓂᒃ 
ᐊᒻᒪ ᒥᑭᒋᐊᖃᒃᑲᐅᓂᖓᓂᒃ. ᓇᒡᒐᔾᔭᐅᒥ 
ᐅᓂᒃᑲᐅᑎᒋᑦᑎᐊᓛᖅᐸᑦ,” ᒫᑎᐅ ᑭᐅᓪᓗᓂ.
	 ᐊᓱᐃᓛᖦᖤᑕᐃᓐᓇᖅ, ᓯᕙᓂᕈᑎ 
ᓯᕙᓂᖦᖤᑕᐃᓐᓇᕐᒪᑦ, ᐸᐅᓗᓯ ᓯᕗᓪᓕᖅᐸᐅᓪᓗᓂ 
ᐊᓂᑲᐅᖅᑐᖅᐳᖅ.

	 ᐸᐅᓗᓯ ᓄᑲᑉᐱᐊᖑᓪᓗᓂ 
ᐃᒪᓐᓇᐅᖃᑦᑕᓚᐅᕐᒪᑕ ᐳᓛᕌᖓᒥᒃ: ᐊᑖᑕᑦᓯᐊᖓ 
ᓯᑭᑑᒥᓂᒃ ᐋᖅᑭᒃᓯᕙᒃᖢᓂ, ᐸᐅᓗᓯᐅᓪᓗ 
ᖁᙱᐊᖅᐸᒃᖢᓂᐅᒃ. ᐊᑖᑕᑦᓯᐊᖓ ᖃᒧᑏᖕᓂᒃ 
ᓴᓇᕙᒃᖢᓂ, ᐸᐅᓗᓯᐅᓪᓗ ᖁᙱᐊᖅᐸᒃᖢᓂᐅᒃ. 
ᐊᑖᑕᑦᓯᐊᖓ ᐊᖑᓇᓲᑎᒥᓂᒃ ᐸᕐᓇᐃᑦᑎᐊᖅᐸᒃᖢᓂ, 
ᐸᐅᓗᓯᐅᓪᓗ ᖁᙱᐊᖏᓐᓇᖅᐸᒃᖢᓂᐅᒃ.
	 ᒫᓐᓇᓕ ᐃᓐᓇᐅᑲᓐᓂᓕᕋᒥ ᐸᐅᓗᓯ, 
ᐊᑖᑕᑦᓯᐊᖓ ᑕᒪᒃᑯᓂᖓ ᐱᓕᕆᓕᕌᖓ 
ᐃᑲᔪᖃᑦᑕᓕᖅᑐᖅ. ᖃᐅᔨᒪᑦᑎᐊᖅᖢᓂ ᑭᓱᓂᒃ 
ᖃᒧᑏᒃ ᐅᓯᓕᖅᓱᕐᓂᐊᕐᒪᖔᑎᒃ. ᐸᐅᓗᓯ 
ᐃᑲᔪᖅᐸᒃᖢᓂ ᐴᖅᑲᐃᓕᕌᖓᑦ:
     •    ᓇᒃᓴᒃᑲᓐᓂᖅᖢᓂ ᐅᖅᓲᑎᒥᒃ ᑕᑕᓯᒪᓪᓗᓂ
     •    ᓂᕿᒃᑲᓐᓂᕐᓂᒃ
     •    ᐊᓯᐅᔾᔭᐃᒃᑯᑎᒥᒃ ᓇᓗᓇᐃᒃᑯᑕᐅᓪᓗᓂᓗ
     •    20-ᓂᒃ ᒥᑭᒋᐊᓂᒃ

	 “ᒥᑭᒋᐊᑦ ᖃᐅᔨᓴᖅᑳᕐᓗᒋᑦ ᐊᑲᐅᑦᑎᐊᖅᑐᖅ,”  
ᐊᑖᑕᑦᓯᐊᖓ ᐅᖃᖅᖢᓂ. “ᑕᒪᕐᒥᑦᑎᐊᖅ 
ᐊᖑᓇᓱᒃᑏᑦ ᐊᖑᓇᓲᑎᓕᒫᒥᖕᓂᒃ 
ᐸᖅᑭᑦᑎᐊᕆᐊᖃᕐᒪᑕ. ᑭᓱᓐᓇᓱᒍᑎᖏᑦ 
ᐱᐅᖏᓐᓂᖃᑐᐊᖅᐸᑕ, ᐊᖑᓇᓱᒃᑐᖅ ᐅᕝᕙᓘᓐᓃᑦ 
ᐊᖑᑕᖓᑦ ᐋᓐᓂᑐᐃᓐᓇᕆᐊᖃᕐᒪᑕ.”
	 ᐊᑖᑕᑦᓯᐊᕇᒃ ᐸᐅᓗᓯᒃᑯᒃ ᒪᕐᕉᖕᓂᒃ 
ᒥᑭᒋᐊᖕᓂᒃ ᒪᙱᖅᑐᕆᓯᒪᔫᖕᓂᒃ ᐃᓯᖅᓯᓪᓗᑎᒃ. 
“ᐆᓇᖅᑐᒧᑦ ᐃᒪᕐᒧᑦ ᐊᒻᒪᓗ ᓴᕕᕋᔭᐅᔭᕐᒧᑦ 
ᑕᒪᓐᓇ ᒪᙱᖅᑐᕆᓯᒪᔪᖅ ᐲᔭᕐᓂᐊᕋᑦᑎᒍᒃ,” 
ᐊᑖᑕᑦᓯᐊᖓ ᐅᖃᖅᖢᓂ. “ᑕᒪᒃᑯᐊ ᓴᕕᕋᔭᐅᔭᐃᑦ 
ᐊᑐᖅᑕᐅᒐᔪᒃᑑᒐᓗᐊᑦ ᓴᓗᒻᒪᖅᓴᐅᑕᐅᓪᓗᑎᒃ 
ᓴᓗᒪᙱᑦᑐᓄᑦ ᓂᕐᕆᓯᓄᑦ, ᐅᓪᓗᒥ 
ᐊᑐᑲᓚᐅᕐᓂᐊᖅᑕᕗᒃ ᑎᕆᒐᓂᐊᖅᓯᐅᑎᓄᑦ 
ᒥᑭᒋᐊᓄᑦ.”

	 ᐊᑖᑕᑦᓯᐊᖓ ᐊᑐᖃᑦᑕᕋᒥ ᓂᐅᓂᒃ 
ᒥᑭᒋᐊᖅᓯᓲᓂᒃ. ᒥᑭᒋᐊᑦ ᐋᖅᑭᖕᓂᐊᕐᓗᒍ, ᑎᒍᓗᒍ 
ᒪᒃᐱᖅᑎᑉᐸᓪᓕᐊᖏᓐᓇᕐᓗᒍ ᑐᓴᖅᓴᕈᐊᕐᔪᒃᐸᑦ 
ᑭᓯᐊᓂ ᓄᖅᑲᐅᑎᓗᒍ. ᕿᑎᐊᓂ ᒥᑭᑦᑐᒥᒃ 
ᐅᖃᖃᖅᖢᓂ ᐊᖕᒪᓗᖅᑐᒥᒃ, ᐃᒡᓗᒌᖕᓂᒃ 
ᐱᓯᒃᓯᕋᖃᖅᖢᑎᒃ. ᓂᕐᔪᑎᒥᑦ ᑐᑎᔭᐅᒍᓂ ᑖᓐᓇ 
ᐊᖕᒪᓗᖅᑐᖅ, ᒥᑭᒋᐊᖅ ᑮᓯᑲᐅᖅᑐᖅᐸᒃᖢᓂ.
	 ᒪᙱᖅᑐᕆᓯᒪᒃᐸᑕ ᑕᒪᒃᑯᐊ 
ᓄᖃᖅᓯᕋᖏᑦ ᒥᑭᒋᐊᑉ ᑮᓯᒋᐊᕐᓂᖓ 
ᓱᒃᑲᐃᓗᐊᑐᐃᓐᓇᕆᐊᖃᖅᑐᖅ. ᑎᕆᒐᓂᐊᕐᓗ 
ᑖᓐᓇ ᐋᓐᓂᑐᐃᓐᓇᕈᓐᓇᖅᑐᖅ ᒥᑭᒋᐊᙱᓪᓗᓂ, 
ᑕᐃᒪᐃᒃᑯᓂᓗ ᓇᒡᓕᒃᓵᑐᐃᓐᓇᓕᕈᓐᓇᖅᑐᖅ 
ᐃᓄᖃᙱᑦᑐᒥ. ᐊᑖᑕᑦᑎᐊᖓᑕ ᐸᐅᓗᓯ 
ᐃᓕᑎᓯᒪᖕᒪᒍ ᓂᕐᔪᑎᓂᒃ ᑲᒪᑦᑎᐊᕆᐊᖃᕐᓂᕐᒥᒃ, 
ᐃᓖᔭᖅᓱᐃᔭᕆᐊᖃᙱᓐᓂᕐᒥᒡᓗ, ᑕᒪᒃᑯᐊ 
ᐱᒻᒪᕆᐅᓂᖏᓐᓂᒃ.

	 ᐸᐅᓗᓯ ᑲᒻᒫᓪᓚᒃᖢᓂ ᒥᑭᒋᐊᑉ 
ᐃᓚᓕᒫᖏᒡᓗ ᕿᓪᓕᒻᒪᕆᓕᕐᒪᑕ ᐊᑖᑕᑦᓯᐊᕇᒃ 
ᓴᓗᒻᒫᓂᒃᑲᒥᔾᔪᒃ.
	 “ᐱᓕᕆᑦᑎᐊᖅᐳᑎᑦ, ᐸᐅᓗᓰ,” ᐊᑖᑕᑦᓯᐊᖓ  
ᐅᖃᖅᖢᓂ. “ᑖᒃᑯᐊ ᖃᒧᑎᒧᐊᓚᐅᕐᓗᑎᒍᒃ, 
ᐅᓐᓄᕈᒻᒥᑕᖅᓵᓕᓂᐊᖅᐳᒍᒃ, ᓯᓂᒐᓱᓕᖅᓵᓕᓂᐊᕋᓐᓄᒃ,  
ᖃᐅᒃᐸᑦ ᑐᐸᑯᓐᓄᒃ ᐊᐅᓪᓚᖅᓵᓕᓂᐊᕋᓐᓄᒃ 
ᐅᓪᓛᕌᓐᓄᒃᑯᑦ.”
	 ᐅᓐᓄᕈᒻᒥᑖᓂᒃᑲᒥᒃ, ᐊᑖᑕᑦᓯᐊᖓ 
ᐊᖑᓇᓱᖕᓂᕆᓚᐅᖅᑕᒥᑕ ᒥᒃᓵᓄᑦ 
ᐅᓂᒃᑳᑲᑕᐃᓐᓇᖅᖢᓂ ᐸᐅᓗᓯᐅᑉ ᓯᓂᓕᕐᓂᖓᓄᑦ 
ᑎᑭᖦᖢᓂ. ᐅᓪᓛᙳᕐᒪᑦ, ᐊᓈᓇᑦᓯᐊᓂ ᑕᑯᓪᓗᓂᐅᒃ 
ᓂᕆᕕᖕᒦᑦᑐᖅ. 
	 ᖁᖓᖦᖢᓂᐅᒡᓗ ᐅᖃᖅᐳᖅ, “ᒪᕐᕉᓪᓗᑎᒃ 
ᐊᖑᓇᓱᒃᑎᐊᓐᓅᒃᑲᒃ ᐅᓪᓛᕈᒻᒥᑕᓕᐅᕋᒃᑭᒃ.”

	 ᐅᓪᓛᒃᑯᑐᒐᕇᕋᒥᒃ, ᐸᐅᓗᓯᒃᑯᒃ ᐊᑖᑕᑦᓯᐊᕇᒃ 
ᖃᐅᔨᒋᐊᒃᑲᓐᓂᖅᖢᑎᒃ ᖃᒧᑏᒃ 
ᐅᓯᓕᖅᓱᑦᑎᐊᖅᓯᒪᖕᒪᖔᑎᒃ ᓇᕿᑕᕈᑎᐊᓗ 
ᓱᑲᖓᑦᑎᐊᕋᓗᐊᕐᒪᖔᑦ. ᐅᓪᓛᖑᔪᖅ 
ᓂᒡᓚᓱᒃᑲᓗᐊᖅᖢᓂ ᑭᓯᐊᓂᓕ ᐸᐅᓗᓯ ᐅᖅᑰᓛᓂᒃ 
ᐅᑭᐅᖅᓯᐅᑎᓂᒃ ᐊᑐᖅᖢᓂ ᐸᕐᓇᑦᑎᐊᖅᓯᒪᒐᒥ.
	 ᐊᓱᐃᓛᒃ ᐊᑖᑕᑦᓯᐊᖓᑕ ᓯᑭᑑᓂ 
ᐊᐅᓚᔾᔭᒃᑎᑉᐹ. ᓱᒃᑲᐃᓵᖅᖢᓂ ᓯᕗᒻᒧᑦ ᐃᖏᕐᕋᓯᕗᖅ,  
ᑲᓗᑎᖓ ᓯᑭᑑᕐᒥᓂᑦ ᖃᒧᑏᖕᓄᑦ ᐊᑦᑕᑕᖅᓯᒪᔪᖅ 
ᓱᑲᓐᓂᐊᕐᓂᖓᓂᒃ ᑕᐅᑐᒃᖢᓂᐅᒃ. ᓱᑲᒻᒪᑦ, 
ᐸᐅᓗᓯᐅᑉ ᖃᒧᑎᐊᑕ ᓯᕗᓂᐊ ᐊᕿᐊᕐᔪᒃᖢᓂᐅᒃ 
ᐃᖏᕐᕋᓯᓂᐊᕐᒪᑦ ᐊᒻᒪᓗ ᐅᓪᓚᒃᓴᓚᐅᑳᕐᔪᒃᖢᓂ 
ᐊᓱᐃᓛᒃ ᐃᑭᕗᖅ ᖃᒧᑏᖕᓄᑦ.
	 “ᐊᓱᐃᓛᒃ ᐃᖏᕐᕋᓯᓯᕗᒍᒃ!” ᐊᑖᑕᑦᑎᐊᖓ 
ᑐᖅᖢᓚᓪᓗᓂ.

	 ᐊᑖᑕᑦᓯᐊᖓ ᒥᑭᒋᐊᓂᒃ 
ᐋᖅᑭᒃᓯᔭᖅᑐᐃᓐᓇᕐᑲᑦᑕᕐᒪᑦ ᐅᐱᕐᖏᕕᖕᒧᑦ, 
ᐃᑲᕐᕋᓕᒫᖅ ᓇᑉᐸᖓᓗ ᓯᑭᑑᒃᑰᖅᖢᓂ 
ᐃᖏᕐᕋᖃᑦᑕᖅᖢᓂ. ᑭᒃᑯᓕᒫᓄᑦ ᖃᐅᔨᒪᔭᐅᖕᒪᑦ 
ᐃᓄᑭ ᐅᐱᕐᖏᕕᖕᒧᑦ ᒥᑭᒋᐊᓂᒃ 
ᐋᖅᑭᒃᓯᔭᖅᑐᖃᑦᑕᕐᓂᖓᓂᒃ. ᐊᓯᖏᓪᓕ 
ᒥᑭᒋᐊᓖᑦ ᖃᓂᓐᓂᖅᓴᒧᙵᐅᖃᑦᑕᕐᒪᑕ, ᐃᓄᑭᓕ 
ᓱᖁᑕᐅᒃᓴᖏᖦᖢᓂ ᐊᖁᑦᑕᕆᐊᒃᓴᖅ 
ᐅᖓᓯᖕᓂᖅᓴᒧᑦ. ᑕᐃᑯᙵᐅᒑᖓᒥ ᒥᑭᒋᐊᖏᑦ 
ᑎᕆᒐᓂᐊᖅᓯᒪᒡᒍᓪᓗᑎᒃ, ᐊᒻᒪᓗ ᓄᓇᒧᐊᖅᖢᓂ 
ᖁᕕᐊᒋᑦᑎᐊᕋᒥᐅᒃ ᑲᔾᔮᕆᓪᓗᓂᐅᒡᓗ.
	 ᐸᐅᓗᓯᐅᑉ ᐃᖏᕐᕋᑐᐃᓐᓇᖅᖢᓂ 
ᖁᕕᐊᒋᓪᓗᓂᐅᒃ! ᐊᖅᑯᑎᒋᔭᑎᒃ ᒪᓂᕋᐅᑦᑎᐊᙱᒻᒪᑦ 
ᐴᑲᖅᑕᕋᒥᒃ ᐊᑕᑦᑎᐊᕋᓱᒃᖢᓂ. ᐅᐸᒐᓱᒃᑕᑎᒃ 
ᓇᑉᐸᖓᓄᐊᕋᒥᒃ, ᓄᖅᑲᖅᖢᑎᒃ ᑏᑐᕐᓂᐊᕋᒥᒃ.

	 ᐊᑖᑕᑦᓯᐊᖓ ᓂᒡᓕᓱᐃᑦᑐᒥᒃ, ᒪᕐᕉᖕᓂ 
ᐃᕐᖑᓰᖕᓂᒃ, ᓱᑲᕐᒥᒃ, ᐊᒻᒪᓗ ᐊᓘᑎᒥᒃ ᓴᖅᑭᑦᑎᓪᓗᓂ 
ᓴᕕᒃᑯᕕᖕᒥᓂᑦ. ᐸᐅᓗᓯᐅᑉ ᑏᑐᖅᑕᓂ 
ᒪᒪᕐᓂᖅᓴᐅᖂᔨᒋᕙᒃᖢᓂᐅᒃ ᐊᐅᓪᓚᖅᓯᒪᓕᕌᖓᒥᒃ.
	 ᓯᕿᓂᖅ ᑭᙵᐃᑦ ᐅᖓᑖᓂ 
ᓴᖅᑭᑉᐸᓪᓕᐊᓪᓗᓂ ᑕᒪᓐᓇ ᓄᓇᓕᒫᖅ ᐃᑦᓯᙳᐊᒥᒃ 
ᑕᖅᓴᖃᓕᖅᖢᓂ. ᐱᐅᓂᖓ ᑲᔾᔮᕆᓂᑯᒧᑦ ᐸᐅᓗᓯ 
ᐅᔾᔨᕈᓱᑲᐅᑎᒋᖏᖦᖢᓂ ᓯᑭᑑᑉ ᐃᒡᓕᓂᖓᓂ 
ᓇᖏᖅᑐᕕᓂᐅᓂᕐᒥᓂᒃ!
	 “ᒪᓐᓇ ᐃᒡᓕᓂᖅ ᓯᑭᑑᑦᑎᓐᓃᖖᒑᙱᑦᑐᖅ, 
ᓯᑭᑑᕐᒥᒡᓗ ᑕᒪᐅᓈᖅᑐᖃᕋᑖᑦᑎᐊᕐᓂᖅᖢᓂ,” 
ᐸᐅᓗᓯ ᐅᖃᖅᖢᓂ.
	 ᐊᑖᑕᑦᓯᐊᖓ ᐊᖏᖅᖢᓂ ᓂᐊᖁᕐᒥᓄᑦ. 
“ᐅᐱᕐᖏᕕᓕᐊᖅᑐᖃᑦᑐᕕᓂᖅ ᐊᓯᑦᑎᓐᓂᒃ 
ᓄᓇᑦᑎᓐᓂᖔᖅᑐᒥᒃ.” 

	 “ᖃᓄᐃᒻᒪᒃᑭᐊᕐᖓᐃ ᑭᓇᖔᒥᒃ 
ᐅᐱᕐᖏᕕᓕᐊᖅᑐᖃᕋᔭᖅᐸ?” ᐸᐅᓗᓯ ᐊᐱᕆᓪᓗᓂ.
	 “ᖃᐅᔨᓂᐊᖅᑐᒍᒃ ᓇᓗᓇᙱᓚᖅ 
ᑕᐃᑯᙵᕐᓂᐊᕋᓐᓄᒃ,” ᐊᑖᑕᑦᓯᐊᖓ ᑭᐅᓪᓗᓂ.
	 ᐊᑯᓂᐅᔪᖅ ᐃᖏᕐᕋᓪᓗᑎᒃ. ᐸᐅᓗᓯ 
ᖃᐅᔨᒪᒐᒥ ᐊᐅᓚᑲᑕᒋᐊᖃᕐᓂᕐᒥᓂᒃ ᐅᖅᑰᓂᐊᕈᓂ, 
ᐊᒡᒐᓂ ᐸᑦᑕᒃᑐᑲᑕᒃᖢᓂᒋᒃ, ᐃᓯᒐᓂᓗ 
ᐊᒃᑐᖅᑕᖅᑎᑲᑕᒃᖢᓂᒋᒃ, ᐊᒻᒪ ᐃᓯᒐᒥᑕ 
ᐃᓄᒐᙳᐊᖏᑦ ᐊᐅᓚᑎᑲᑕᒃᖢᓂᒋᑦ.
	 ᓯᒡᔭᒧᐊᓕᕋᒥᒃ, ᐊᑖᑕᑦᓯᐊᖓ ᐊᖁᑦᑎᐊᕋᓱᒃᖢᓂ 
ᒪᓃᓚᒃᑰᓕᕋᒥ. ᐸᐅᓗᓯ ᐃᑲᔪᖅᖢᓂ ᖃᒧᑏᖕᓂᑦ 
ᓂᐅᒐᒥ ᖃᒧᑏᒃ ᐊᔭᐅᑲᑕᖠᖅᖢᓂᒋᒃ 
ᓴᖑᑎᑲᑕᓕᖅᐹᒃ ᓯᑯᓄᑦ ᑐᓗᖅᑕᐃᓕᒪᑎᖦᖢᓂᒋᒃ.

	 ᖃᓕᕈᓯᐅᑉ ᖄᖓᒎᓚᐅᖅᖢᑎᒃ ᓄᖅᑲᖅᖢᑎᒃ. 
ᐱᓕᕆᖃᑎᒌᒃᖢᑎᒃ ᓇᕿᑕᕈᑏᑦ ᖃᓱᓚᐅᖅᖢᓂᒃᑯᒃ 
ᒥᑭᒋᐊᑦ ᓇᕆᐊᓪᓗ ᓴᖅᑭᖦᖢᓂᔾᔪᒃ.
	 ᒪᕐᕉᖕᓂᒃ ᒥᑭᒋᐊᖕᓂᒃ ᐋᖅᑭᒃᓯᓕᕋᒥᒃ, 
ᐊᑖᑕᑦᓯᐊᖓ ᐅᖃᐅᔾᔨᓪᓗᓂ ᐸᐅᓗᓯ 
ᖃᐅᔨᕙᓪᓕᐊᑦᑎᐊᖁᒐᒥᐅᒃ, “ᑕᒪᓐᓇ 
ᐃᓂᑦᑎᐊᕙᐅᒋᔭᕋ ᐅᔭᕋᖃᐅᕐᒪᑦ ᐊᒻᒪ ᐊᓄᕋᔮᖅᐸᒃᖢᓂ,  
ᐃᓚᖓ ᐊᐱᓗᐊᖃᑦᑕᙱᔾᔪᑎᒋᖕᒪᒍ. 
ᑕᐃᒪᓐᓇᐅᓂᖓᓄᑦ, ᑕᒪᑐᒪ ᐃᓚᖓ ᒥᑭᒋᐊᓂᒃ 
ᐃᓕᓯᓪᓗᓂ ᑕᑯᒃᓴᐅᙱᔾᔫᒥᑎᑦᑎᖃᑦᑕᖅᑐᖅ. 
ᓇᑦᑎᕐᒥᒃ ᓇᕆᐊᒡᒋᕋᓐᓄᒃ ᐃᓕᓯᐅᖅᑲᕐᓂᐊᖅᑐᒍᒃ 
ᒥᑭᒋᐊᑦᑕ ᖃᓂᒋᔭᖓᓄᑦ, ᒥᑭᒋᐊᓪᓗ ᓴᐅᓗᑎᒍᒃ 
ᐊᐳᑎᒧᑦ. ᑕᐃᒪᓐᓇ, ᑎᕆᒐᓂᐊᑦ ᐃᓚᖓᑦᑕ 
ᓯᕗᓪᓖᖏᒃ ᒥᑭᒋᐊᕐᓂᐊᖅᑐᖅ.”

	 ᐊᑖᑕᑦᓯᐊᖓᑕ ᐅᐸᒍᒪᔭᖓᓄᑦ ᐃᖏᕐᕋᓪᓗᑎᒃ 
ᑎᑭᑦᑐᒪᒐᒥ ᒥᑭᒋᐊᖃᕐᕕᒋᓂᐊᖅᑕᒥᓄᑦ. 
ᓯᑭᑑᑉ ᐃᒡᓕᓂᖏᓐᓂᒃ ᑕᑯᑲᑕᒃᖢᑎᒃ ᓇᓂᕈᓘᔭᖅ, 
ᑭᓇᓗᑭᐊᖅ ᒥᑭᒋᓂᒃ ᐃᓕᓯᐊᓂᖕᓂᖅᖢᓂ! ᒥᑭᒋᐊᓲᑦ  
ᑕᒪᕐᒥᑦᑎᐊᖅ ᖃᐅᔨᒪᓪᓗᑎᒃ ᑕᒪᓐᓇ ᐊᑖᑕᑦᓯᐊᖓᑕ  
ᐅᐸᐃᓐᓇᐅᔭᕐᓂᖓᓄᑦ ᓲᕐᓗᓕ ᓇᖕᒥᓂᕆᓪᓗᓂᐅᒃ. 
ᑭᓇ ᑕᒪᐅᙵᕋᔭᕐᒪᑦ? ᐸᐅᓗᓯ ᐃᓱᒪᓪᓗᓂ.
	 “ᑭᓇᐅᒐᓗᐊᑭᐊᖅ ᐃᓐᓇ ᒥᑭᒋᐊᒥᓂᒃ 
ᐃᓕᓯᑦᑎᐊᕐᓂᖏᑦᑐᖅ. ᒥᑭᒋᐊᖏᑦ 
ᒪᙱᖅᑐᕆᓯᒪᒐᓗᐊᕐᒪᑕ ᓇᕆᐊᖏᓪᓗ 
ᐃᓕᑦᑎᐊᖅᓯᒪᙱᒃᑭᓪᓗᑎᒃ,” ᐊᑖᑕᑦᓯᐊᖓ 
ᐅᖃᖅᐳᖅ.
	 ᐸᐅᓗᓯ ᐊᐱᕆᓪᓗᓂ, “ᖃᓄᐃᓪᓗᐊᕋᓐᓄᒡᓕ?”
	 “ᓇᓂᓚᐅᕐᓚᕗᒃ ᒥᑭᒋᐊᓂᒃ ᐃᓕᓯᑲᑕᒃᑐᖅ,” 
ᐊᑖᑕᑦᓯᐊᖓ ᑕᐃᒪᓐᓇᐅᔪᒪᓕᖅᖢᓂ. 
“ᐃᓱᒪᒋᓕᕋᒃᑭᑦ ᐅᕙᑦᑎᓐᓄᑦ 
ᐃᑲᔪᖅᑕᐅᔭᕆᐊᖃᕋᓱᒋᓪᓗᒋᑦ.”



26



27

	 ᐸᐅᓗᓯ ᖃᐅᔨᒪᓪᓗᓂ ᐊᑯᓂᐅᓗᐊᙱᑦᑐᖅ 
ᓇᓂᑲᐅᑎᒋᓂᐊᕋᓱᒋᓪᓗᓂᔾᔪᒃ ᑕᐃᓐᓇ  
ᒥᑭᒋᐊᓂᒃ ᐃᓕᓯᓯᒪᔪᖅ. ᓯᑭᑑᖓᑕ ᐃᒡᓕᓂᖏᑦ  
ᓄᑖᑦᑎᐊᖑᖕᒪᑕ ᒪᓕᒋᐊᒃᓴᕐᓗ ᐊᔪᕐᓇᖏᑦᑎᐊᖅᖢᑎᒃ.
	 20ᓂᒃ ᐃᑲᕐᕌᕈᓯᑐᐃᓐᓇᕐᓂᒃ ᐃᖏᕐᕋᒐᒥᒃ 
ᐊᓱᐃᓛᒃ ᑕᑯᓕᖅᖢᑎᒃ ᓯᑭᑑᒥᒃ ᖃᒧᑎᒥᒡᓗ 
ᖃᓂᒋᔭᖓᓃᑦᑐᒥᒃ. ᖃᓂᒡᓕᒐᒥᔾᔪᒃ ᑖᓐᓇ ᐃᓄᒃ 
ᑲᒪᓪᓗᓂ, ᓂᕆᐅᙱᓐᓇᒥ.
	 ᐸᐅᓗᓯᐅᑉ ᐃᓕᓴᕆᑲᐅᑎᒋᓪᓗᓂᐅᒃ. 
ᔭᐃᓴᓐᖑᓂᖓᓂᒃ, ᐊᖑᑕᐅᓪᓗᓂ 
ᐃᓕᓐᓂᐊᕆᐊᖃᑦᑕᖅᑐᖅ 9-ᒥᒃ ᖁᑦᑎᖕᓂᓕᖕᒧᑦ. 
ᐸᐅᓗᓯ ᔭᐃᓴᓐᒥᒃ ᖃᐅᔨᒪᓪᓗᓂ ᓲᖃᐃᒻᒪ ᔭᐃᓴᓐ 
ᓄᑲᖅᖠᓄᑦ ᐱᑦᑎᐊᖏᓐᓇᐅᔭᕐᒪᑦ ᐃᓛᓐᓂᒃᑯᓪᓗ 
ᐊᖅᑯᒻᒥ ᕼᐋᑭᙳᐊᖅᑎᓪᓗᒋ ᐃᓚᐅᓚᐅᖅᐸᒃᖢᓂ.

	 ᔭᐃᓴᓐ ᐊᒡᒐᖓᑕ ᐱᖃᑖ 
ᐊᐅᓚᑎᐊᕐᔪᓚᐅᖅᖢᓂᐅᒃ ᑖᒃᑰᖕᓄᖓ ᑕᑯᔭᒥᓄᑦ, 
ᐃᓯᒐᖕᒥᓄᑦ ᐃᔨᒋᑯᑖᓕᖅᖢᓂ. ᐃᓕᕋᓱᖅᑰᔨᓪᓗᓂ.
	 “ᐊᓲᔪᑎᑦ ᔭᐃᓴᓐ,” ᐸᐅᓗᓯᐅᑉ ᑕᑯᓵᕋᒥᐅᒃ.
	 “ᐊᓲᔪᑎᑦ,” ᔭᐃᓴᓐ ᐅᖃᒥᓱᒃᖢᓂ.
	 ᐸᐅᓗᓯ ᐅᔾᔨᕈᓱᑲᐅᑎᒋᓪᓗᓂ ᐱᖃᓐᓇᕆᔭᖓ 
ᐅᖅᓱᒋᒃᑲᓐᓂᖏᓐᓂᖓᓂᒃ ᐅᕝᕙᓘᓐᓃᑦ 
ᐊᖑᓇᓱᒍᑎᖃᑦᑎᐊᙱᓐᓂᖓᓂᒃ.
	 “ᐃᓄᑑᓪᓗᑎᑦ ᑕᒪᐅᙵᐅᓯᒪᒐᕖᑦ?” 
ᐊᑖᑕᑦᓯᐊᑉ ᐊᐱᕆᓪᓗᓂᐅᒃ.
	 “ᐄ,” ᔭᐃᓴᓐ ᑭᐅᓪᓗᓂ. “ᒪᒥᐊᑉᐳᖓ, ᐃᓄᑮ, 
ᖃᐅᔨᒪᒐᓗᐊᕋᒪ ᑕᒫᓂ ᒥᑭᒋᐊᓂᒃ 
ᐋᖅᑭᒃᓯᖃᑦᑕᕐᓂᕐᓂᒃ. ᐃᓱᒪᐅᔭᓕᕋᒪ ᑕᒪᓐᓇ 
ᐃᓂᑦᑎᐊᕙᐅᓛᖑᓇᓱᒋᓪᓗᒍ, ᑕᒪᐅᖓ ᒥᑭᒋᐊᓂᒃ 
ᐃᓕᓯᔭᖅᑐᐃᓐᓇᐅᔭᕋᕕᑦ.”

	 “ᕼᐄ, ᐃᓱᒫᓘᙱᓪᓗᑎᑦ ᑕᒪᐅᖓ ᒥᑭᒋᐊᓂᒃ 
ᐃᓕᓯᔭᖅᑐᕐᓂᕐᓂᒃ. ᐊᓕᐊᓇᐃᒋᑐᐃᓐᓇᖅᐸᒋᑦ 
ᖃᓄᐃᙱᓐᓇᕕᑦ ᑕᒫᓂ. ᑭᐊ ᐊᔪᕆᖅᓲᑎᓐᓂᕐᒪᑎᑦ 
ᒥᑭᒋᐊᓂᒃ ᐋᖅᑭᒃᓯᔭᕆᐊᒃᓴᖅ 
ᑎᕆᒐᓂᐊᖅᓯᐅᑎᓂᒃ?” ᐊᑖᑕᑦᑎᐊᖅ ᐊᐱᕆᓪᓗᓂ.
	 “ᐃᓄᑑᓪᓗᖓ ᐅᕙᓐᓂᒃ ᖃᐅᔨᑎᓐᓇᓱᒃᐳᖓ,” 
ᔭᐃᓴᓐ ᑭᐅᓪᓗᓂᐅᒃ.
	 ᐊᑖᑕᑦᓯᐊᖅ ᐅᖃᓕᕆᓪᓗᓂ, “ᒥᑭᒋᐊᑎᑦ 
ᑕᑯᒐᒃᑭᑦ ᐱᔪᒥᓇᓗᐊᕆᖅᑲᐅᙱᑕᒃᑲ 
ᑎᕆᒐᓂᐊᕐᓂᐊᕐᕆᐊᒃᓴᖏᓐᓂᒃ. 
ᑭᓯᐊᓂᓕ ᐃᓕᖕᓂᒃ ᐅᐱᒋᓪᓗᐊᖅᑐᑎᑦ, 
ᐱᔪᓐᓇᑦᑕᐅᑎᒋᔪᐊᓗᒃᑕᖃᕈᓐᓇᖏᒻᒪ.”
	 ᔭᐃᓴᓐ ᑲᙳᓲᔭᖅᖢᓂ ᖁᖓᑉᐳᖅ. 
“ᐊᒃᓱᐊᓗᖏᓛᒃ ᐊᖑᓇᓱᒃᑎᐅᔪᒪᒐᓗᐊᕋᒪ 
ᒥᑭᒋᐊᓕᕆᔪᓐᓇᕈᒪᓪᓗᖓᓗ, ᑭᓯᐊᓂᓕ ᑭᓇᒧᑦ 
ᐃᓕᓐᓂᐊᖅᑎᑕᐅᔪᓐᓇᙱᓐᓇᒪ,” ᐅᖃᖅᖢᓂ.

	 “ᐅᕙᑦᑎᓐᓂ ᐃᓚᐅᔪᒪᕕᑦ?” ᐊᑖᑕᑦᓯᐊᖅ 
ᐱᖁᔨᓂᖃᖅᖢᓂ ᐊᐱᕆᕗᖅ. “ᐃᑲᔪᕈᓐᓇᖅᑐᑎᑦ 
ᒥᑭᒋᐊᕗᑦ ᐃᓕᐅᖅᑲᓕᕈᑦᑎᒍᑦ ᐱᔭᑦᑕ ᐃᓚᖏᑦ 
ᐱᓂᐊᖅᐸᑎᑦ.”
	 “ᐅᖃᖅᑕᐃᑦ ᑐᓴᕐᓂᑦᑎᐊᖅᑐᖅ!” ᔭᐃᓴᓐ 
ᑭᐅᓪᓗᓂ. “ᖁᔭᓐᓇᒦᒃ.”
	 ᔭᐃᓴᓐ ᒥᑭᒋᐊᑦ ᐋᖅᑭᒃᓯᒪᔭᖏᑦ ᐅᑎᕐᕕᒋᒐᒥᔾᔪᒃ 
ᐲᖅᖢᓂᔾᔪᒃ ᐊᑖᑕᑦᓯᐊᑉ ᒥᑭᒋᐊᖏᓐᓂᒃ 
ᐃᓕᓯᖔᖅᖢᑎᒃ.
	 “ᐅᓪᓗᒥ ᑖᒃᑯᐊ ᒥᑭᒋᐊᑦ 
ᑕᒫᓃᑎᔾᔮᙱᑲᓚᐅᖅᑕᕗᑦ ᒪᙱᖅᑐᕆᓯᒪᖕᒪᑕ. 
ᐋᖅᑭᑦᑎᐊᖅᓯᒪᙱᒃᑯᑎᒃ, ᑎᕆᒐᓂᐊᓄᑦ 
ᐋᓐᓂᖅᓯᑐᐃᓐᓇᕈᓐᓇᕐᒪᑕ ᒥᑭᒋᐊᖏᖦᖢᑎᒃ. 
ᓄᓇᑦᑎᓐᓄᑦ ᐅᑎᕈᑦᑕ, ᐃᑲᔪᕐᓗᑎᑦ ᒥᑭᒋᐊᑎᑦ 
ᐋᖅᑭᑦᑎᐊᕐᓂᐊᕋᑦᑎᒃᑯᒃ,” ᐊᑖᑕᑦᑎᐊᖅ ᓱᓕᓪᓗᓂ 
ᐅᖃᖅᐳᖅ.

	 ᑕᒪᕐᒥᒃ ᒥᑭᒋᐊᑦ ᐃᓕᐅᕌᓂᒃᑲᒥᔾᔪᒃ 
ᐅᓐᓄᒻᒪᕆᒃᑎᓪᓗᒍ ᐊᖏᕐᕋᖅᖢᑎᒃ. ᐸᐅᓗᓯ 
ᑕᖃᓪᓗᓂ ᕿᐅᕈᔪᓕᖅᖢᓂᓗ, ᑭᓯᐊᓂᓕ ᑕᒪᕐᒥᒃ 
ᔭᐃᓴᓐᑯᒃ ᖁᖓᓐᓂᖏᒃ ᓯᐅᑎᒥᖕᓄᑦ ᑎᑭᖦᖢᑎᒃ. 
ᐅᓪᓗᒥ ᐃᓕᑦᑎᑦᑎᐊᕋᒥᒃ ᐅᓄᖅᑐᓂᒃ ᐊᔾᔨᒌᖏᑦᑐᓂᒃ  
ᐊᑖᑕᑦᑎᐊᒧᑦ ᖁᔭᓕᓂᕐᒥᒃ ᐃᒃᐱᒍᓱᑦᑎᐊᖅᖢᑎᒃ 
ᐃᓕᑎᒃᑲᒥᒋᑦ ᒥᑭᒋᐊᑉ ᒥᒃᓵᓄᑦ.
	 ᐸᐅᓗᓯ ᐊᖏᕐᕋᕋᒥ ᓈᑦᑏᖑᔭᐅᑉ ᐅᓪᓛᖓᓂ 
ᐊᖓᔪᖅᑳᓂ ᓄᑲᓂᓗ ᐅᓂᒃᑲᐅᑎᑦᑎᐊᖅᖢᓂᒋᑦ 
ᑎᕆᒐᓂᐊᓄᑦ ᒥᑭᒋᐊᓕᕆᓂᓕᒫᑦ ᒥᒃᓵᓄᑦ. 
ᓇᒡᒐᔾᔭᐅᖕᒪᑦ, ᐃᓕᓐᓂᐊᖃᑎᓂ ᐊᑐᓚᐅᖅᑕᒥᓂ 
ᐅᓂᒃᑲᐅᑎᑦᑎᐅᕆᓪᓗᓂᒋᑦ.

	 ᐃᓕᓐᓂᐊᕌᓂᒃᑲᒥᒃ, ᐸᐅᓗᓯᒃᑯᒃ ᔭᐃᓴᓐᑯᒃ 
ᐅᓪᓚᐃᓐᓇᖅᖢᑎᒃ ᐊᑖᑕᑦᓯᐊᒃᑯᖏᓐᓄᙵᐅᓪᓗᑎᒃ. 
ᖃᐅᔨᒪᒐᒥᒃ ᐊᑖᑖᑦᓯᐊᖓ ᐅᓪᓗᒥ ᒥᑭᒋᐊᓂᒃ 
ᑕᑯᔭᖅᑐᓚᐅᕐᓂᖓᓂᒃ. 
	 “ᐊᐃᖓᐃ ᓄᑲᑉᐱᐊᑦ!” ᐊᑖᑕᑦᓯᐊᖅ 
ᓂᐱᖅᑯᖅᑐᓪᓗᓂ ᐅᖃᖅᐳᖅ. “ᒥᑭᒋᐊᓂᒃ 
ᑕᑯᔭᖅᑐᕈᒪᕕᓯᒃ ᑎᕆᒐᓂᐊᕐᒪᖔᑦᑕ?”
	 ᐸᐅᓗᓯᐅᑉ ᐊᓂᖅᓵᖅᑐᖅᑕᓂ 
ᓄᖅᑲᖓᑎᑉᐸᓵᖅᖢᓂᐅᒃ. ᓄᖅᑲᖓᑐᐃᓐᓇᖅᖢᑎᒃ, 
ᐊᓱᐃᓛᒃ ᐊᑖᑕᑦᓯᐊᖓ ᓴᖅᑭᑦᑎᖦᖤᖅᐳᖅ  
ᖁᓕᓂᒃ ᑎᕆᒐᓂᐊᓂᒃ ᒥᑭᒋᐊᖏᑕ ᐱᔭᖏᑦ!
	 ᐃᔾᔪᐊᖅᐸᓪᓕᐊᓪᓗᓂᔾᔪᒃ ᐊᑖᑕᑦᓯᐊᖓ, 
ᑖᒃᑯᐊᒃ ᐊᖑᑏᒃ ᑎᕆᒐᓂᐊᖅᑕᒥᖕᓂᒃ 
ᐋᒃᑐᐃᖃᑕᐅᓪᓗᑎᒃ, ᐊᒥᖏᓪᓗ 
ᐸᓂᖅᓯᔭᕆᐊᖃᓕᖅᑎᑦᑎᐊᖅᖢᓂᔾᔪᒃ. ᐊᑖᑕᑦᓯᐊᖓ 
ᓱᒃᑲᓕᓪᓗᓂ ᕿᓚᒥᑯᓗᒃ ᐋᑦᑐᐃᑲᐅᖅᑐᖅᖢᓂ, 
ᐸᐅᓗᓯᒃᑯᒡᓕ ᔭᐃᓴᓐᑯᒃ ᓱᒃᑲᐃᖑᔭᖅᖢᑎᒃ 
ᐊᐱᖅᑯᑎᖏᓪᓗ ᐅᓄᖅᖢᑎᒃ.

	 “ᓄᑲᑉᐱᐊᓯᒍᑦ ᐅᑯᐊ ᐊᒥᖁᑎᑖᓯ. ᐆᒪᔪᓕᕆᔨᒃᑯᑦ 
ᑎᑎᕋᕐᕕᖓᓄᑦ ᐊᒡᔭᕈᓐᓇᖅᑕᓯ ᓂᐅᕕᖅᑕᐅᖁᒍᔅᓯᐅᒃ.” 
ᐊᑖᑕᑦᓯᐊᖓ ᑕᐃᒪᐃᓕᓚᐅᖅᖢᓂ ᓄᖅᑲᕆᓪᓗᓂ. 
ᐅᖃᒃᑲᓐᓂᓕᕆᓪᓗᓂ. “ᑭᓯᐊᓂᓕᑦᑕᐅᖅ 
ᐅᔾᔨᕈᓱᓕᕆᓪᓗᖓ ᖁᓕᑦᑕᐅᔭᓯ ᓄᐃᓚᖏᑦ 
ᐱᒋᔅᓲᔭᕐᓂᑯᒧᑦ ᐊᓯᔾᔨᖅᑕᐅᔭᕆᐊᖃᓕᕐᓂᖏᓐᓂᒃ, 
ᑕᒪᔅᓯᒃ. ᐸᐅᓗᓯᐅᑉ ᐊᓈᓇᑦᓯᐊᖓ ᐊᐱᕆᔪᓐᓇᖅᑕᓯᒃ 
ᖁᓕᑦᑕᐅᔭᓯᒃ ᑎᕆᒐᓂᐊᕋᑖᖅᑕᑦᑕ ᐊᒥᖏᓐᓂᒃ 
ᓄᐃᓚᓕᖅᓯᔪᓐᓇᕐᒪᖔᑦ.”
	 “ᐅᖃᑦᑎᐊᖅᐳᑎᑦ ᐃᓱᒪᑦᑎᐊᕋᕕᑦ, 
ᐃᓄᑮ! ᖁᔭᓐᓇᒦᒃ!” ᔭᐃᓴᓐ ᓂᐱᖅᑯᖅᑐᓪᓗᓂ 
ᖁᕕᐊᒋᔭᖓᓂᒃ ᐅᖃᕐᒪᑦ. 
	 “ᐃᓱᒪᑦᑎᐊᖅᐳᑎ!” ᐸᐅᓗᓯ ᐊᖏᖃᑎᖃᕋᒥ 
ᐅᖃᕆᓪᓗᓂ.
	 “ᖃᐅᑕᒫᑦ ᒥᑭᒋᐊᑦ ᑕᑯᔭᖅᑐᑲᑕᐃᓐᓇᕐᓂᐊᖅᑕᒃᑲ.  
ᐃᒻᒪᖄ ᑕᒪᑐᒪ ᐱᓇᓱᐊᕈᓯᐅᑉ ᓄᙳᐊᓂ 
ᑕᒪᔅᓯᒃ ᐃᓚᐅᔪᓐᓇᕐᓂᐊᖅᑐᓯᒃ,” ᐊᑖᑕᑦᓯᐊᖓ 
ᐃᓱᒪᓕᐅᕆᓪᓗᓂ.

	 ᐸᐅᓗᓯᒃᑯᒃ ᔭᐃᓴᓐᑯᒃ ᐊᓕᐊᓇᐃᒍᓱᑦᑎᐊᖅᖢᑎᒃ 
ᑎᕆᒐᓂᐊ ᐊᒥᖏᖕᓂᒃ ᐊᖏᕐᕋᐅᔾᔨᓗᑎᒃ 
ᑕᑯᔭᐅᓂᐊᕐᒪᑎᒃ ᐃᓚᖏᓐᓄᑦ. ᐊᖏᕐᕋᒧᑦ 
ᐱᓱᒃᐸᓪᓕᐊᓕᓵᖅᑎᓪᓗᒋᒃ, ᐊᑖᑕᑦᓯᐊᖓᑕ 
ᐅᖃᐅᑎᓪᓗᓂᒋᒃ ᓂᐱᖅᑯᖅᑐᐸᓗᒃᖢᓂ.
	 “ᖁᓕᑦᑕᐅᔭᓯᒃ ᓄᑖᕐᓂᒃ ᑎᕆᒐᓂᐊᖅᑕᑦᑕ 
ᐊᒥᖏᓐᓂᒃ ᓄᐃᓚᓕᖅᑕᐅᑎᓐᓂᐊᖅᐸᓯᒃ ᐱᓇᓱᐊᕈᓯᖅ 
ᓄᖑᙱᓐᓂᖓᓂ. ᑕᐃᒪᓐᓇ ᐱᒍᔅᓯᒃ 
ᐅᖅᑰᑦᑎᐊᒃᑲᓐᓂᕐᓂᐊᖅᑐᓯᒃ ᒥᑭᒋᐊᓂᒃ 
ᐃᓕᓯᔭᖅᑐᒃᑲᓐᓂᓕᕈᒪ ᐃᑲᔪᓛᕋᔅᓯᒃ!”
	 ᐸᐅᓗᓯᒃᑯᒃ ᔭᐃᓴᓐᑯᒃ ᖁᖓᔮᑦᑎᐊᖅᖢᑎᒃ 
ᐃᔨᒥᖕᓄᑦ ᐊᖏᕐᔪᐊᖅᐴᒃ. ᐅᑕᖅᑭᔪᓐᓇᐃᓕᓯᑲᐅᑎᒋᓪᓗᑎᒃ 
ᐊᐅᓪᓚᖃᑕᐅᑲᓐᓂᓛᕐᓂᕐᒥᖕᓂᒃ ᑎᕆᒐᓂᐊᓄᑦ 
ᒥᑭᒋᔾᔨᕆᐊᒃᑲᓐᓂᓛᕋᒥ ᐃᓕᑦᑎᒃᑲᓐᓂᕈᑎᒋᓗᓂᒃᑯᒃ.



	 ᐸᐅᓗᓯᒃᑯᒃ ᔭᐃᓴᓐᑯᒃ ᐊᓕᐊᓇᐃᒍᓱᑦᑎᐊᖅᖢᑎᒃ 
ᑎᕆᒐᓂᐊ ᐊᒥᖏᖕᓂᒃ ᐊᖏᕐᕋᐅᔾᔨᓗᑎᒃ 
ᑕᑯᔭᐅᓂᐊᕐᒪᑎᒃ ᐃᓚᖏᓐᓄᑦ. ᐊᖏᕐᕋᒧᑦ 
ᐱᓱᒃᐸᓪᓕᐊᓕᓵᖅᑎᓪᓗᒋᒃ, ᐊᑖᑕᑦᓯᐊᖓᑕ 
ᐅᖃᐅᑎᓪᓗᓂᒋᒃ ᓂᐱᖅᑯᖅᑐᐸᓗᒃᖢᓂ.
	 “ᖁᓕᑦᑕᐅᔭᓯᒃ ᓄᑖᕐᓂᒃ ᑎᕆᒐᓂᐊᖅᑕᑦᑕ 
ᐊᒥᖏᓐᓂᒃ ᓄᐃᓚᓕᖅᑕᐅᑎᓐᓂᐊᖅᐸᓯᒃ ᐱᓇᓱᐊᕈᓯᖅ 
ᓄᖑᙱᓐᓂᖓᓂ. ᑕᐃᒪᓐᓇ ᐱᒍᔅᓯᒃ 
ᐅᖅᑰᑦᑎᐊᒃᑲᓐᓂᕐᓂᐊᖅᑐᓯᒃ ᒥᑭᒋᐊᓂᒃ 
ᐃᓕᓯᔭᖅᑐᒃᑲᓐᓂᓕᕈᒪ ᐃᑲᔪᓛᕋᔅᓯᒃ!”
	 ᐸᐅᓗᓯᒃᑯᒃ ᔭᐃᓴᓐᑯᒃ ᖁᖓᔮᑦᑎᐊᖅᖢᑎᒃ 
ᐃᔨᒥᖕᓄᑦ ᐊᖏᕐᔪᐊᖅᐴᒃ. ᐅᑕᖅᑭᔪᓐᓇᐃᓕᓯᑲᐅᑎᒋᓪᓗᑎᒃ 
ᐊᐅᓪᓚᖃᑕᐅᑲᓐᓂᓛᕐᓂᕐᒥᖕᓂᒃ ᑎᕆᒐᓂᐊᓄᑦ 
ᒥᑭᒋᔾᔨᕆᐊᒃᑲᓐᓂᓛᕋᒥ ᐃᓕᑦᑎᒃᑲᓐᓂᕈᑎᒋᓗᓂᒃᑯᒃ.

ᐸᐅᓗᓯ ᐊᑯᓂᒍᓱᐊᕗᖅ ᐱᓇᓱᐊᕈᓯᐅᑉ ᓄᖖᒍᐊᓂ. 
ᐊᑖᑕᑦᓯᐊᕇᒃ ᒥᑭᒋᔾᔨᕆᐊᕐᓂᐊᕐᒪᑎᒃ ᓯᕗᓪᓕᖅᐹᑦᑎᐊᒥᑦ. 

ᐃᖏᕐᕋᑎᓪᓗᒋᑦ, ᐊᑖᑕᑦᓯᐊᖅ ᐊᔪᕆᖅᓲᔾᔨᕗᖅ 
ᐸᐅᓗᓯᒥ ᒥᑭᒋᔾᔨᕋᓲᓯᑐᖃᕐᒥᒃ ᐊᒻᒪ ᒥᑭᒋᔾᔨᑦᑎᐊᕐᓂᕐᒥᒃ. 

ᖃᔅᓯᓂᒃ ᑎᕆᒐᓂᐊᕐᓂᐊᕐᒪᑕ?


